Улсын Их Хурлын 2015 оны намрын ээлжит чуулганы Аюулгүй

байдал, гадаад бодлогын байнгын хорооны 12 дугаар сарын

16-ны өдөр /Лхагва гараг/-ийн хуралдааны гар тэмдэглэл


Байнгын хорооны дарга Ж.Энхбаяр ирц, хэлэлцэх асуудлыг танилцуулж, хуралдааныг даргалав.

Хуралдаан ирвэл зохих 19 гишүүнээс 10 гишүүн ирж, 52,6 хувийн ирцтэйгээр 15 цаг 20 минутад Төрийн ордны “А” танхимд эхлэв.

Чөлөөтэй: Г.Батхүү, С.Оюун, Ц.Оюунбаатар, Л.Цог.


Тасалсан: С.Батболд, Д.Дэмбэрэл, Н.Номтойбаяр, Н.Энхболд, О.Содбилэг.

Нэг. Монгол Улсын Төрийн цэргийн бодлогын үндэс баримт бичиг болон Зэвсэгт хүчний байгуулалтыг 2015 он хүртэл хөгжүүлэх хөтөлбөрийн хэрэгжилтэд хяналт-шинжилгээ хийх, цэргийн зэвсэглэл, техникийн хадгалалт, хамгаалалтын байдалд шалгалт хийж санал, дүгнэлт гаргах, шийдвэрийн төсөл боловсруулах ажлын хэсгийн санал, дүгнэлтийг хэлэлцэх асуудал хаалттай горимоор хуралдав.

Хоёр. Элчин сайдыг томилох тухай асуудал /ОХУ/.

Хуралдаанд Гадаад хэргийн сайд Л.Пүрэвсүрэн, нэр дэвшигч Б.Дэлгэрмаа нар оролцов.

Хэлэлцэж буй асуудалтай холбогдуулан Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн байлцав.

Гадаад хэргийн сайд Л.Пүрэвсүрэн Монгол Улсаас ОХУ-д суух Онц бөгөөд бүрэн эрхт Элчин сайдаар Банзрагчийн Дэлгэрмааг томилуулахаар нэр дэвшүүлж буй талаар  танилцуулав.

Танилцуулгатай холбогдуулан Ж.Энхбаярын тавьсан асуултад Гадаад хэргийн сайд Л.Пүрэвсүрэн, нэр дэвшигч Б.Дэлгэрмаа нар хариулж, тайлбар хийв.

 Улсын Их Хурлын дарга З.Энхболд санал хэлэв.

Ж.Энхбаяр:  1.Монгол Улсаас ОХУ-д суугаа Онц бөгөөд бүрэн эрхт Элчин сайд Шүхэрийн Алтангэрэлийг эгүүлэн татах саналыг дэмжье гэсэн томьёоллоор санал хураалт явуулъя.

Зөвшөөрсөн

9


Татгалзсан


1


Бүгд



10


90,0 хувийн саналаар санал дэмжигдлээ.


2.Банзрагчийн Дэлгэрмааг Монгол Улсаас ОХУ-д суух Онц бөгөөд бүрэн эрхт Элчин сайдаар томилох саналыг дэмжье гэсэн томьёоллоор санал хураалт явуулъя.

Зөвшөөрсөн

9


Татгалзсан


1


Бүгд



10


90,0 хувийн саналаар санал дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн М.Батчимэг Улсын Их Хурлын чуулганы нэгдсэн хуралдаанд танилцуулахаар тогтов.

Хуралдаан 12 минут үргэлжилж, ирвэл зохих 19 гишүүнээс 10 гишүүн ирж, 52,6 хувийн ирцтэйгээр 15 цаг 32 минутад өндөрлөв.

Тэмдэглэлтэй танилцсан:

АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ ДАРГА


Ж.ЭНХБАЯР

Тэмдэглэл хөтөлсөн:

ПРОТОКОЛЫН АЛБАНЫ ШИНЖЭЭЧ
 Б.БАТГЭРЭЛ


УЛСЫН ИХ ХУРЛЫН 2015 ОНЫ НАМРЫН ЭЭЛЖИТ ЧУУЛГАНЫ АЮУЛГҮЙ

БАЙДАЛ, ГАДААД БОДЛОГЫН БАЙНГЫН ХОРООНЫ 12 ДУГААР САРЫН

16-НЫ ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Л.Пүрэвсүрэн:  -... хэсгийн 5-д Монгол Улсаас гадаад улсад суух бүрэн эрхт төлөөлөгчийн газрын тэргүүнийг Улсын Их Хуралтай зөвшилцөн томилох буюу эгүүлэн татах, Ерөнхийлөгчийн тухай хуулийн гадаад харилцааны талаарх Ерөнхийлөгчийн бүрэн эрхийн тухай 14 дүгээр зүйлийн 3-т Монгол Улсаас гадаад улсад суух бүрэн эрхт төлөөлөгчийн газрын тэргүүнийг хууль тогтоомжид заасны дагуу Улсын Их Хуралтай зөвшилцөн томилох буюу эгүүлэн татна, Дипломат албаны тухай хуулийн 16 дугаар зүйлийн 1-д Монгол Улсаас гадаад улсад суух Онц бөгөөд бүрэн эрхт Элчин сайдыг Монгол Улсын Ерөнхийлөгч Үндсэн хуулийн 33 дугаар зүйлийн 1 дэх хэсгийн 5-д заасны дагуу томилж, эгүүлэн татна гэсэн заалтыг тус тус үндэслэн Монгол Улсаас ОХУ-д суугаа Дипломат төлөөлөгчийн газрын тэргүүнийг томилох асуудлыг танилцуулж байна.

Монгол Улсаас ОХУ-д суух Онц бөгөөд бүрэн эрхт элчин сайдаар томилуулахаар нэр дэвшүүлж буй Дэлгэрмаа нь улс орноо хилийн чанадад төлөөлөн ажиллах өндөр хариуцлагатай, нэр хүндтэй албыг хаших бүрэн боломжтой гэж Монгол Улсын Ерөнхийлөгч үзсэн.

Асуудлыг хэлэлцэн шийдвэрлэж өгнө үү. Анхаарал тавьсанд баярлалаа.

Ж.Энхбаяр:  -Баярлалаа. 

Танилцуулгатай холбогдуулан асуулт асуух гишүүд нэрээ өгцгөөе.

-Энхболд дарга асууя.

З.Энхболд:  -Асуулт биш, үг хэлчихье. Оросын Элчинг татаад их удаж байгаа, бараг зургаан сар болчихов уу. Яаралтай томилохгүй бол ажил цалгардаад байгаа. 9 сард миний айлчлалын өмнө томилъё гэж байсан, амжаагүй. Тэгээд одоо нэн даруй томилоод энэ 7 хоногт Улсын Их Хурал зөвшилцөөд цаасаа өгчихмөөр байгаа юм. Ийм саналтай байна. 

-Дэмжиж байна.

Ж.Энхбаяр:  -Хоёр асуулт байна. Сайдаас асуулт, ОХУ-д сууж байгаа хэчнээн дипломат албан тушаалтай хүмүүс байна вэ? Үүнээс мэргэжлийн бус, ялангуяа Гадаад хэргийн яамтай холбоотой, ОХУ-д сууж байгаа дипломат албан хаагчидтай холбоотой мэргэжлийн бус, тэр тусмаа суугаа орны хэлний мэдлэггүй бүрэлдэхүүн нийт ажиллаж байгаа бүрэлдэхүүний дийлэнх хувийг эзэлж байгаа ийм шүүмжлэл гарсан. Энэ бол бодитой. Энэ талаар нэгдүгээрт мэдээлэл өгнө үү.

Нэр дэвшигч, та очоод энэ асуудлыг шийдэж чадах уу? Ялангуяа Монгол Улс хоёр хөрштэйгөө харилцах харилцаанд онцгой анхаарах ёстой. Ялангуяа мэргэжлийн өндөр ур чадвартай мэргэшсэн баг энэ ажлыг гүйцэтгэх ёстой. Энэ гадаад албанд бий болсон гажуудлыг та очоод богино хугацаанд шийдвэрлэх арга хэмжээ авч чадах уу?

-2 дугаар микрофон, Пүрэвсүрэн сайд.

Л.Пүрэвсүрэн:  -Байнгын хорооны даргын асуултад хариулъя. Хүн хүчний асуудал ер нь төрийн бодлогоос гажуудсан байгаа нь үнэн. Москвад одоогийн байдлаар төвийн томилолттой 29 хүн байна. Энэ дотор мэргэжлийн дипломат 6 хүн байна. Энэ жил 3-ыг нь би шинээр томилсон. Өмнө нь Гадаад яамны мэргэжлийн дипломат 3 хүн л ажиллаж байсан гэсэн үг, бусад нь бол. Бас Москва, Бээжингийн Элчин сайдын онцлог байдаг юм. Манай дотоодын байгууллагууд өөрсдийнхөө шугамаар хүн томилдог ийм байгаа. Тэгэхээр бусад байгууллагуудын төлөөлөл Боловсролын яамнаас эхлээд Хилийн цэрэг, Хууль зүйн яам, Батлан хамгаалах гээд ингээд маш олон байгууллагууд томилдог. Тэрийг нь өнгөрсөн жилүүдэд бас тодорхой хэмжээний төрийн бодлого алдагдаж байсан юм болов уу гэсэн ийм ойлголт байгаа. Тийм үүднээс ер нь цэгцлэх бодлого баримталж байгаа.

Хүмүүсийн амьдрал байна, ерөнхийд нь өвөл дуудах боломжгүй, аль болохоор хугацааг нь дуусган дуудаад, оронд нь мэргэжлийн хүн томилох ийм чиглэл барьж байгаа. Тийм учраас энэ жил Гадаад яаман дээр бид нар өөрчлөлт оруулаад төрийн бус байгууллагуудаас Элчин сайдын яамдад томилдог хүмүүст тавьдаг шаардлагыг нь журамласан байгаа юм. Төрийн албанд ийм, ийм жил ажилласан байна, ийм шаардлага биелүүлсэн байна, ийм 100 орны хэлийг мэддэг байх ёстой гэсэн ийм шаардлагуудыг тавьж ингэж журмаа батлуулж авсан. Тэрийгээ бусад байгууллагуудад бүгдэд нь хүргүүлсэн. Одоо Гадаад яам ирсэн хүнийг нь энэ шаардлагад тэнцэхгүй байна гэж буцаадаг эрхтэй болсон. Тийм утгаараа дараа жилүүдэд үүнийг засаж залруулна гэсэн ийм чиглэл барьж байгаа.

Ж.Энхбаяр:  -Баярлалаа.

-1 номер, нэр дэвшигч Дэлгэрмаа.

Б.Дэлгэрмаа:  -Таны асуултад хариулъя. Сая Пүрэвсүрэн сайд хэллээ. Ер нь Элчин сайдын яамдад ажиллаж байгаа боловсон хүчний бодлого бол төвөөс явагддаг. Дипломат албаны тухай хуулийн дагуу Гадаад хэргийн яамнаас боловсон хүчнийг томилдог. Тийм учраас Элчин сайдын хувиар бол өөрийн гэсэн байр суурийг тэр болгон илэрхийлэхэд хэцүү байдаг. Гэсэн хэдий ч мэдээж хэрэг, ОХУ-д бол ялангуяа эдийн засгийн харилцаа, улс төрийн харилцаанд мэргэжлийн боловсон хүчин асар их чухал байгаа. Тэр утгаараа төвтэйгөө, удирдлага Гадаад хэргийн яамтай хамтарч энэ боловсон хүчний бодлого дээр ажиллана гэж бодож байна.

Ж.Энхбаяр:  -Баярлалаа.

Санал хураалт явуулъя.

Монгол Улсаас ОХУ-д суугаа Онц бөгөөд бүрэн эрхт Элчин сайд Шүхэрийн Алтангэрэлийг эгүүлэн татах саналыг дэмжье гэсэн томьёоллоор санал хураалт явуулъя.

10 гишүүн оролцож, 90 хувийн саналаар дэмжигдлээ.

Санал хураалт явуулъя.

Банзрагчийн Дэлгэрмааг Монгол Улсаас ОХУ-д суух Онц бөгөөд бүрэн эрхт Элчин сайдаар томилох саналыг дэмжье гэсэн томьёоллоор санал хураалт явуулъя.

10 гишүүн оролцож, 90 хувийн саналаар дэмжигдлээ.

Байнгын хорооны санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн Батчимэг танилцуулна.

Байнгын хороо хэлэлцэх асуудлаа хэлэлцэж дууслаа.

-Дэлгэрмаа даргад баярлалаа. Элчин сайдад амжилт хүсье.

Б.Дэлгэрмаа:  -Баярлалаа.

Бичлэг буулгасан:


ПРОТОКОЛЫН АЛБАНЫ ШИНЖЭЭЧ
 Б.БАТГЭРЭЛ

